
Amrywiaeth Cristnogaeth  

 
Oes amrywiaeth o fewn Cristnogaeth? Oes wir. A dyma rai o’r ffeithiau… 
 
Yr Eglwys Gatholig yw’r eglwys hynaf, gyda’r nifer fwyaf o ddilynwyr. Dyw 
offeiriaid Catholig ddim yn cael rhyw, nac yn cael priodi. A phennaeth yr 
Eglwys yw’r Pab. 
 
Mae’r sacramentau yn rhan allweddol o’r ffydd Gatholig. Maen nhw’n 
angenrheidiol er mwyn derbyn gras Duw ac i gyflawni iachawdwriaeth. Dyna 
pam fod blychau cyffesu wastad i’w gweld mewn eglwysi Catholig, ac yn y 
seintwar, ble mae’r Ewcharist neu’r Cymun Bendigaid yn cael ei berfformio, 
mae’r tabernacl. 
 
Mae’r bara a’r gwin yn cael eu cadw yn y tabernacl. Ac ar ôl cael eu cysegru, 
mae Catholigion yn credu bydd y bara a’r gwin yn troi i gorff a gwaed yr Iesu – 
a dyna draws-sylweddiad. 
 
Mae eglwysi Catholig wedi eu haddurno fel arfer. Os mai cerfluniau o seintiau 
yw dy steil di, dyma’r lle i ddod – achos yn y traddodiad Catholig, mae sant yn 
gallu cyfathrebu rhwng dynoliaeth a’r Nefoedd. 
 
Gwahanodd yr Eglwys Anglicanaidd oddi wrth yr Eglwys Gatholig dros bum 
cant o flynyddoedd yn ôl. Brenin Harri VIII sefydlodd yr Eglwys. 
 
Ond pam? 
 
Oherwydd iddo anghytuno gyda’r Pab. 
 
Eglwys Loegr oedd yr Eglwys Anglicanaidd wreiddiol, ond erbyn hyn mae yna 
lawer o Eglwysi Anglicanaidd eraill ar draws y byd, gan gynnwys yr Eglwys 
yng Nghymru. Gyda’i gilydd, maen nhw’n ffurfio’r Cymundeb Anglicanaidd. 
 
Mae sawl gwahaniaeth amlwg rhwng yr Eglwys Anglicanaidd a’r Eglwys 
Gatholig. Er enghraifft, mae ficeriaid Anglicanaidd yn cael priodi, a does dim 
seintiau yn y rhan fwyaf o’r Eglwysi Anglicanaidd, achos dydyn nhw ddim yn 
credu mewn gweddïo i seintiau. 
 
Does dim blychau cyffesu yn yr eglwysi gan mai dim ond dau sacrament sydd 
gan Anglicaniaid – sef yr Ewcharist a Bedyddio. Does dim tabernacl ‘chwaith, 
gan nad ydyn nhw’n credu mewn traws-sylweddiad. 
 
Ac i’r Anglicaniaid, does dim angen y sacramentau i achub eneidiau. Mae 
achubiaeth yn gallu digwydd yn uniongyrchol rhwng person a Duw… sy’n ein 
harwain ni at yr eglwysi anghydffurfiol. 

Grŵp eang a wahanodd oddi wrth yr Eglwys Anglicanaidd yw rhain. Maen 
nhw’n cynnwys eglwysi gwahanol gyda chredoau a dulliau gwahanol o addoli. 
Ond beth sydd gyda nhw’n gyffredin yw eu bod nhw i gyd yn Brotestaniaid. 
 
Mae eglwysi neu gapeli anghydffurfiol yn blaen iawn, am eu bod yn credu 
mewn efelychu bywyd syml yr Iesu. Dim 'bling' felly, dim ond seddi 
anghyfforddus. 
 
Mae Bedyddwyr, fel mae’r enw’n awgrymu, yn credu bod bedyddio’n bwysig. 
Ond nid babis, dim ond oedolion sy’n barod i gael gras Duw yn y modd hwn. 
 
Mae Crynwyr yn hoffi cadw pethau’n ddi-ffws. Does dim eglwysi gyda nhw –  
maen nhw’n dewis cyfarfod mewn adeiladau syml. A does dim offeiriad na 
gwasanaeth. Dim ond criw yn cyd-eistedd ac yn siarad os am rannu rhywbeth. 
 
Felly, mae sawl ffordd i fod yn Gristion. A mae yna gymaint mwy o eglwysi a 
thraddodiadau eraill yn y byd hefyd. 
 
Ond beth sydd gan bob un yn gyffredin? 
 
Ie, dyna ti – Iesu Grist a’r Beibl. 

